
f Dr. Florian Melcher.

Sco in medunz tuccaus dalla mort amiez las

spigias melnas, ha nies beinmeriteivel redactur digl
Idioticon retoromontsch, Florian Melcher, ils 25
d' October stoviu bandunar sia carezada lavur en-
semblamein cun sia giuvna veta. II register dil
present Ischi fuva gia stampaus cul num Florian
Melcher denter ils commembers, era ils auters fegls
gia empleni tochèn sin quella soleta pagina. Nus
deplorein cun igl entir pievel retoromontsch la
sperdita de quei um, che ha siu talent e temps,
ge, nus savein dir: sia veta dedicau ad in' ovra
monumentala délia faviala romontscha; nus deplorein

medemamein, che nus savein per uonn dedi-
car mo quella pagina alla memoria d' in um, che
havess meritau biaras muort sia lavur e ses me-
rets per il pievel romontsch.

Naschius a Scanfs igl onn 1875 ha Florian
Melcher, suenter haver absolviu ses studis filolo-
gics a München, Genevia e Vienna, surpriu la ho-
norifica e spinusa clamada dil redactur de nies
diczionari per igl entir territori romontsch. Donn
pilver, ch' el ha buca saviu porscher alla mumma
romontscha 1'ovra compléta! Denton ei quei, che
el ha prestau tochen sil di della per nus dolorusa
sperdita, in mussament d'exemplarica diligenza e
lavur fideivla ed in «monumentum aere peren-
nius». Segiraus dalla beinmeritada engrazieivladat
romontscha, ruaussi Florian Melcher en paisch!


	Dr. Florian Melcher

